
Shri Krishna Stotram

શ્રીકૃષ્ણસ્તોત્રમ્

કૃષ્ણ ત્વદ્ગુણવૃન્દવર્ણનપરા દૃષ્ટાઃ શ્રુતીનાં ગણા
યૈર્નિર્લજ્જમભાણિ   વાઙ્મનસયોર્નો ગોચરસ્ત્વં તતઃ ।

ધ્યાનં સંસ્તવમર્ચનં પ્રવિનતિં  કર્તું ન શક્તોઽસ્મ્યહં
તસ્માદેવ કૃપણં કુરુષ્વ ભગવન્નાપન્નબન્ધો મયિ ॥ ૧॥

તા લીલા યદુનન્દનસ્ય જગતીરક્ષાપરા ગોપિકા-
નન્દિન્યઃ શ્રુતિવાઙ્મધૂત્કરઝરીરિઙ્ખત્તરઙ્ગાયિતાઃ   ।

નિધ્યાતા મુનિભિઃ શિવાય મહતે ખ્યાતા જગન્મણ્ડલે
ભૂયાસુર્મમ ચિત્તવૃત્તિકલુષક્ષાન્ત્યૈ શ્રિયૈ કીર્તયે ॥ ૨॥

શ્રીકૃષ્ણ ત્વદપાઙ્ગદુગ્ધજલધેરલ્પાઃ  કણા યાઞ્જનાન્
પ્રાપ્તાસ્તાન્ હિ સમુદ્ધરન્તિ મહદાપજ્જન્મવાર્ધેઃ ક્ષણાત્ ।

ભૂયસ્ત્વત્પદપદ્મચિન્તનભવાનન્દાબ્ધિમધ્યે ભૃશં
મગ્નાંસ્તાન્ન સમુદ્ધરન્તિ સકૃદેવૈષાં બલં કિં  વદ ॥ ૩॥

કૃષ્ણ ત્વં બહુવાભિકલ્પિતતનુસ્ત્વદ્ભક્તજન્માપહ-
સ્ત્વં ગોપીરમણોઽસિ ભક્તહૃદયે વૈરાગ્યમાયચ્છસિ ।

દિવ્યં રૂપમવાપ્તવાનસિ પરં ભક્તસ્ત્વરૂપઃ કૃતઃ
સત્યં કિં  નુ નિરઞ્જનશ્રુતિવચઃસન્દિગ્ધમસ્મન્મનઃ ॥ ૪॥

આદિત્યાસુરયાતુધાનમનુજા નાગૈણિકાઃ પત્રિણઃ
સમ્પ્રાપ્તાઃ પરમાં ગતિં  યદુપતે ત્વત્કીર્તનાત્ સન્તતમ્ ।

અદ્યાપિ ત્વયિ સાધુભક્તિસહિતા ધર્મેણ કીર્ત્યા શ્રિયા
દીવ્યન્તે વિદિતં મયા તદપિ મે સક્તં ન ચિત્તં ત્વયિ ॥ ૫॥

લોકાનન્દનવેણુનાદસુધયા કન્દર્પધિક્કારણા
રૂપેણાપ્રતિમેન સર્વજગતીક્ષેમઙ્કરૈશ્ચેષ્ટિતૈઃ ।

સ્વપ્ને વા મમ સન્નિધેહિ સકૃદપ્યેતાવતાલં હરે
કાણાયાપિ હિ દર્શિતં   તવ વપુર્દિવ્યં   દ્વિષે સ્મર્યતામ્ ॥ ૬॥

છત્રીકૃત્ય મહીધરેન્દ્રમતનું ગોવર્ધનં લીલયા
ગા ગોપાંશ્ચ તથા હરેઽવિતવતઃ કીર્તિશ્ચિરા   જ્યાયસી ।

ધૃત્વા પૃષ્ઠતલેન મન્દરગિરિં  હત્વાસુરાન્ રક્ષિતો
યો ભ્રાતા સ નિરસ્ત એવ કરુણા ન સ્થેયસી તે વિભો ॥ ૭॥

મત્સ્યૈરવ્ભવકલ્મષૈર્બહુવિધૈર્મુસ્તાભરૈઃ  શોણિતૈ-
ર્ભૈક્ષૈઃ ક્ષત્રિયજીવિતૈર્વનફલૈર્માધ્વીરસૈઃ શ્રીહરે ।

કારુણ્યપ્રતિપાદકોક્તિમધુભિર્લેચ્છાસુભિર્નાગત-
સ્તૃપ્તિં  ખાદસિ યન્મખાશ્રુતિગણૈર્ગીતોઽજિઘત્સઃ કથમ્ ॥ ૮॥

એકસ્તલ્પમથાપરો નટનભૂરન્યઃ સ્વજાયાસનં
ભિન્નાઃ સ્વાશ્રયરથ્યરશ્મિનિવહા એવં ભુજઙ્ગૈઃ  સદા ।

સક્તોઽપિ વ્રજસુન્દરીવિટતયા ખ્યાતોઽપિ દુગ્ધાદિક-
સ્તેનાઽપિ ત્વમભિષ્ટુતોઽસિ મહિમાહો શ્રીમતઃ કિં  બ્રુવે ॥ ૯॥

લીલાનિર્મિતગુપ્તસંહૃતજગત્સ્તોમાય   માયાજુષે
બાલાયાખિલલોકપાવનપટુસ્વાસ્યામૃતાયાસતામ્ ।

કાલાયાદિમપૂરુષાય મહતે ક્ષોણીભૃદુદ્ધારિણે
કોલાકારવિદીર્ણભૂતલમુષે કૃષ્ણાય તુભ્ય નમઃ ॥ ૧૦॥

યદ્દણ્ડોઽપિ વિમુક્તયે ભવતિ યદ્વેષોઽપિ પાપાપહો
યદ્દાસાઙ્ઘ્રિરજઃકણોઽપિ  મુનિભિર્દેવૈશ્ચ સમ્પૂજ્યતે ।

યન્નામોચ્ચરતઃ સ્થલે નિવસતો જન્તોર્બિભેત્યન્તકઃ 
સ્વાન્તં તન્મહ આવિરસ્ત્વતિજવાચ્છ્રીકૃષ્ણનામાદ્ય  નઃ ॥ ૧૧॥

પુન્નાગદ્રુમવાટિકાસ્વપિ લતાકુઞ્જેષુ ભૂભૃદ્ગુહા-
સ્વાલીનં કપટેન નૈવ દદૃશુર્ગોપાઙ્ગનાસ્ત્વામિતિ  ।

નૈતદ્ વાચ્યમમાયમાસ્થિતમહો ઓઙ્કાર એકાક્ષરે
પ્રત્યક્ષેઽપિ ચિરન્તના મુનિવરા નાદ્યાપિ જાનન્ત્યહો ॥ ૧૨॥

સૂતત્વં પશુપાલતામનુજતાં દૌત્યં વધૂત્વં સમા-
શ્રિત્યાપ્યચ્યુત રક્ષિતા હિ ભવતાનેકે જગન્નાયક ।

યાચે ત્વામધુના મમાન્ત્યસમયે સ્વાન્તાખ્યસિંહાસને 
રાજત્વં ભજ તાવતા જનિભવં દુઃખં ભવેન્નૈવ મે ॥ ૧૩॥

કૃષ્ણાનન્ત મુકુન્દ  માધવ હરે ગોવિન્દ દામોદરે-

ત્યાખ્યાભિર્મુહુરાહ્વયામિ  યદિ મે ક્ષેમં ભવેત્ ત્વાં ધ્રુવમ્ ।
મિથ્યાસજ્જનદૂષણાધમનુતિસ્વાદ્વન્નરામાધરે-

ષ્વાસક્તાં રસનાં કરોતિ ભવતો માયા ન તે નામ્ન્યહો ॥ ૧૪॥
બ્રહ્મદ્વેષિણિ રાજ્ઞિ કુક્ષિભરણશ્રાન્તા દ્વિજાદ્યાસ્તવો-

પાસ્તિં  કર્તુમલં ન કર્મભિરથ જ્ઞાનસ્ય કા વા કથા ।
નામ્નાં કીર્તનમેકમેવ શરણં ત્વન્માયયા વિઘ્નિતં

તચ્ચેન્નારકકોટિકલ્પનભવઃ ખેદો મહાંસ્તે કલૌ ॥ ૧૫॥
દારિદ્ર્યેણ રુજા ભરેણ કુધિયા દુશ્ચેષ્ટયા દુર્જનૈ-

ર્ગાઢં યોજય મામિતોઽપિ કુરુ વા ક્રૌર્યં મહદૂ ભીર્ન મે ।
યન્નારાયણનામપૂતસુજનાહ્વન્નેન લબ્ધં ફલં

રોદ્ધું  નૈવ કૃતી ભવાન્ ખલુ મયા નાજામિલો વિસ્મૃતઃ ॥ ૧૬॥
કામસ્ત્વજ્જનિતો નૃસિંહવપુષિ   ક્રોધો મહાન્ દર્શિતો 

લુબ્ધોઽતીવ નવોદ્ધૃતાદિષુ ભૃશં ગોપીષુ મોહાકુલઃ ।
મત્તઃ શત્રુનિબર્હણે યદુપતે માત્સર્યવાન્ દુર્જને

જ્ઞાનાચાર્યતયા ત્વમેવ મહિતો નાસ્માન્મહાન્ વિસ્મયઃ ॥ ૧૭॥
માયાવી ભવવાર્ધિમધ્યવસતિર્વ્યાલાવૃતોઽનુત્તમો 

દેવાનામ્પ્રિય ઉત્સુકઃ પુરભિદોદ્યોગે કુકાન્તાશ્રિતઃ ।
ત્વત્તુલ્યોઽહમનન્ત તાવકકથાશ્લાઘાપરો માં ભવાન્

નૈવાઙ્ગીકુરુતે  મયાદ્ય વિદિતં તે નિર્ગુણપ્રાભવમ્ ॥ ૧૮॥
બાલઃ પ્રૌઢવધૂનિતાન્તનિરતશ્ચોરઃ સતામગ્રણી-

ર્ગોપાલો જગતાં પતિર્વિટતરઃ   ખ્યાતો મહાપૂરુષઃ ।
નીરૂપોઽપ્યતિસુન્દરો બલિકૃતે ભિક્ષુઃ સ લક્ષ્મીપતિ-

ર્ભૂયાન્મે મહતે શિવાય પુરુષઃ કશ્ચિત્ પુરાણોઽધુના ॥ ૧૯॥
દધ્નાક્તં ક્વચિદિન્દિરાકુચતટીકસ્તૂરિકાકુઙ્કુમૈ -

રાલિપ્તં વ્રજસુન્દરીસુલલિતાપાઙ્ગચ્છટાશૈવલૈઃ  ।
જુષ્ટં દેવગણાર્ચિતૈઃ   સુરભિલૈઃ પુષ્પૈઃ પરીતં શિશું

ચિત્રં કઞ્ચન કાલિમાદિમગુરું ચિત્તે ચિરં ભાવયે ॥ ૨૦॥
નક્ષત્રેશદિવાકરાત્મકદૃશે રક્ષઃપ્રભુશ્રીમુષે

મૈક્ષાવાપ્યપદાય વલ્લવકુલાધ્યક્ષત્વલીલાજુષે  ।
રૂક્ષવ્યાલમદાપહારપટવેઽત્યક્ષસ્વરૂપાય તે

વક્ષઃસંશ્રિતવલ્લભાય નમસાં લક્ષં પ્રકુર્મો વયમ્ ॥ ૨૧॥
લીલોત્કવ્રજસુન્દરીઘનકુચક્ષ્માભૃચ્છિરોલમ્બિતં

લોકાનાં મૃદુવેણુનિઃસ્વનસુધાવર્ષૈઃ પરાનન્દકૃત્ ।
નીલં દૂરિતધાર્તરાષ્ટ્રકુતુકં ભૂષાલસદ્રત્નભા-

વિદ્યુદ્રઞ્જિતમભ્રમસ્તુ પરમં સન્તાપશાન્ત્યૈ મમ ॥ ૨૨॥
ભૂષામૌક્તિકતારરાશિરુચિરં ગઙ્ગાપ્રવાહાસ્પદં

ગોપસ્ત્રીકુચકુમ્ભકુઙ્કુમરજોરાગાઞ્ચિતં  ચ ક્વચિત્ ।
નેત્રીભૂતસરોજબન્ધુશશભૃજ્જુષ્ટં  તતં સર્વતઃ

કૃષ્ણાખ્યં ગગનં વ્રજામિ શરણં દુઃખૌઘવિચ્છિત્તયે ॥ ૨૩॥
આભીરપ્રમદાસુવર્ણલતિકાસંવીતમૂર્તિર્નિજ    -

ચ્છાયાસઙ્ગતખેદનોદનપટુઃ   પ્રાજ્ઞદ્વિજૈકાશ્રયઃ ।
શ‍ૃઙ્ગારપ્રથમાનમાનસવધૂકેલિપ્રિયાભાવુકઃ

કૃષ્ણાખ્યઃ સ તિરસ્કરોતુ તિલકદ્રુસ્તાપસૂર્યં મમ ॥ ૨૪॥
શ‍ૃઙ્ગારપ્રથમાવતારસરણિઃ  કરુણયાકેલીગૃહં

શુભ્રાન્યદ્યુતિસમ્પ્રદાયગુરુરાટ્ કારુણ્યકાદમ્બિની ।
કાલુષ્યૌઘતરઙ્ગિણી  વ્રજવધૂપ્રેમાશ્રમમઞ્જૂપિકા

બાલઃ કશ્ચન સઞ્ચકાસ્તુ હૃદિ નો બાલાત્મજશ્રેયસે ॥ ૨૫॥
વેણુધ્વાનસુધારસૈઃ સ્મિતમયજ્યોત્સ્નાપ્રવાહૈઃ પયઃ-

પારાવારતરઙ્ગબન્ધુલલિતાપાઙ્ગચ્છટામેદુરૈઃ   ।
કાયેનાપિ જગદ્વશીકૃતિમહાસિદ્ધાઞ્જનેનાઞ્જસા

ગોપસ્ત્રીર્ભૃશમોહિતા વિરચયઞ્જારાગ્રણીઃ પાતુ નઃ ॥ ૨૬॥
કાન્તારે કલભો યથા રવિસુતાતીરે તમાલો યથા

ગોપાલપ્રમદાલતાપરિસરે લોલમ્બકૂટો યથા ।
કસ્તૂરીતિલકાઞ્ચિતઃ સુજનતાનેત્રે પ્રમોદાવહો

ગાયન્ મઞ્જુલવેણુના ચ જગતીરક્ષાપરોઽવ્યાદ્ધરિઃ ॥ ૨૭॥
વન્દારુત્રિદિવેશમૂર્ધમકુટીરત્નારુણપ્રસ્ફુરદ્

ગોપસ્ત્રીકચભારલગ્નસુમનોમાલારજોવાસિતમ્ ।
મોક્ષશ્રીસદનં સનાતનવચોમાધ્વીરસાસ્કન્દિતં

ત્વત્પાદામ્બુજમાતનોતુ ભગવન્ મન્મસ્તકાલઙ્કૃતિમ્  ॥ ૨૮॥

કાલિન્દીહ્રદરૂઢકુણ્ડલિફણારઙ્ગસ્થલીનર્તકી 
નિઃશેષશ્રુતિસાગરોદ્ધૃતમહાગીતામૃતસ્રાવિણી ।

શ‍ૃઙ્ગારં  કરુણાં રસાદભિનયન્ત્યાભીરયોષાજને
શ્યામા મે સુખમાતનોતુ રુચિરા કાચિદ્ વૃષપ્રાચુરી ॥ ૨૯॥

લોલત્કુણ્ડલશોભિગણ્ડયુગલં બિમ્બાધરપ્રોલ્લસદ્-
વેણુધ્વાનસુખાર્ધમીલિતદૃશં ગોધૂલિનદ્ધાલકમ્ ।

ગોપસ્ત્રીકુચકુમ્ભકુઙ્કુમરજઃપાટીરપઙ્કાઙ્કિતં
બાલં ગોરસનાવલીઢચરણં ધ્યાયામિ ચિત્તે સદા ॥ ૩૦॥

મન્દસ્મેરમુખામ્બુજં મધુરવાગાબદ્ધગીતામૃતં
કન્દર્પાયુતસુન્દરં કમલભૂમુખ્યામરાસેવિતમ્ ।

કુન્દશ્રેણિસદૃગ્રદં કુનૃપતિપ્રધ્વંસવીક્ષારતં
નન્દદ્ગોપકુલાવૃતં નવઘનશ્યામં શિશું ભાવયે ॥ ૩૧॥

પ્રેમ્ણા ભક્તિભરેણ પઞ્ચધનુષા સ્પૃષ્ટાન્તરઙ્ગા  હૃદિ
ધ્યાયન્ત્યો યદુનન્દનં પ્રવિગલદ્બાષ્પામ્બુપૂર્ણાનનમ્ ।

ત્યક્ત્વા સર્વમવાપુરેવ શરણં ધન્યા હિ ગોપાઙ્ગના -
સ્તાસાં પાદરજાંસિ  મામકમલઙ્કુર્યુર્વરાઙ્ગં  કદા ॥ ૩૨॥

ધ્વસ્તાનેકસુરારયઃ સુમુરલીનાદપ્રકૃષ્ટવ્રજ-

સ્ત્રીવૃન્દાઃ સમુદક્તગોત્રવિધુતસ્વારાડહન્તાઃ ક્ષણાત્ ।
સમ્યગ્વર્ધિતકામશાસ્ત્રવિભવાઃ   કારુણ્યવારાન્નિધે-

ર્લીંલા ગોપકિશોરકસ્ય રુચિરાઃ કુર્વન્તુ ભદ્રાણિ નઃ ॥ ૩૩॥
ઉદ્ગ્રીવૈઃ પશુભિઃ સુવિસ્મયભરસ્તબ્ધૈર્વ્રજસ્ત્રીગણૈઃ

સોત્કણ્ઠૈઃ સ્વરભક્તિસાધુગમકગ્રાહૈકબદ્ધસ્પૃહૈઃ ।
ગન્ધર્વૈઃ કલુષાપનોદનપરૈર્બ્રહ્મર્ષિભિર્વેણવી 

ગીતિર્ગોપસખસ્ય સાનુરસિતા નિઃશ્રેયસાયાસ્તુ નઃ ॥ ૩૪॥
ગોવિન્દ ત્વદુદારનાદમુરલી ગોપીજનસ્યાઞ્જસા

માનં દૂર ઉદસ્ય હન્ત કુરુતે તાપં મનોભૂદ્ભવમ્ ।
હેતુસ્તત્ર કિલૈતયોર્ભગવતો બિમ્બાધરપેક્ષતા-

નન્દાબ્ધૌ નનુ મજ્જયત્યપિ નરાનેષા હ્યસારાન્તરા ॥ ૩૫॥
સિદ્ધાન્તઃ શ્રુતિમસ્તકસ્ય યતિનાં ભાગ્યં વ્રજૌકસ્તતેઃ

પુણ્યૌઘસ્ય મહત્ ફલં પ્રવિતતં મોક્ષસ્ય ચૈકાનનમ્ ।

kRRiShNastotram.pdf 5



શ્રીકૃષ્ણસ્તોત્રમ્

સૌન્દર્યસ્ય પરાવધિઃ પ્રણમતામાનન્દભૂમોદયો
બાલો બદ્ધ ઉલૂખલે ભવતુ નો બન્ધસ્ય વિચ્છિત્તયે ॥ ૩૬॥

કાલિન્દીવ તમાલભૂરુહ ઇવામ્ભોદાવલીવાલિનાં
શ્રેણીવ દ્વિપરાડિવાહિહમણીદામેવ યો રાજતે ।

કાન્તારેષુ નદીતટેષુ શિખરિશાન્તેષુ વલ્લીગૃહે-
પ્વબ્જોદ્ભાસિસરઃસુ ગોપરમણીવક્ષઃસુ ચિત્તેઽસ્તુ નઃ ॥ ૩૭॥

કાલિન્દીપુલિનસ્થલી ભગવતઃ પાદારવિન્દોલ્લસદ્-
રેખામણ્ડલમણ્ડિતા વ્રજવધૂખેલાચ્યુતૈઃ કુઙ્કુમૈઃ  ।

પુષ્પૌઘૈશ્ચ વિરાજિતા નતજનાહન્તાપિશાચીસમુ-
ત્સારે યન્ત્રમિવાચ્યુતેન લિખિતં પુષ્ણાતુ ભાગ્યં મમ ॥ ૩૮॥

મૈરેયં પિબતો ગુરોરપિ સતીં  શાઠ્યાત્ સમાગચ્છતો
ભ્રૂણાન્ સંહરતઃ સુવર્ણમધિકં લોભાન્મુહુર્મુષ્ણતઃ ।

દેહાસઙ્ગવશાત્  પુનાતિ સહસા ભાગીરથી યદ્ભવા
તત્ તે પાદસરોરુહં કૃતવતામન્તર્ન મુક્તિઃ કથમ્ ॥ ૩૯॥

સંસારોદધિનાવિકેન કલુષવ્રાતાટવીવહ્નિના
ગાઢાજ્ઞાનતમિસ્રચણ્ડમહસા શ્રુત્યન્તસીમાજુષા  ।

મોક્ષશ્રીપ્રિયનાયકેન નિભૃતાનન્દપ્રદાત્રા હરેઃ
પાદાબ્જેન હૃદમ્બુજે નિવસતા દૂરીકૃતો હ્યન્તકઃ ॥ ૪૦॥

મૂઢાન્ દુર્ધનગર્વિતાન્   પ્રતિદિનં ધિક્કુર્વતઃ સજ્જનાન્
સ્તુત્વાભીક્ષ્ણમહો વૃથૈવ રસને શ્રાન્તાસિ મર્ત્યાધમાન્ ।

લક્ષ્મીનાયકમબ્જભૂહરિમુખૈઃ સંસેવિતાઙ્ઘ્રિદ્વયં
કૃષ્ણં સંસ્તુહિ ધન્યતાં ગમય માં કિં  વસ્ત્વસાધ્યં તવ ॥ ૪૧॥

ઇતિ શ્રીકૃષ્ણસ્તોત્રં સમ્પૂર્ણમ્ ।
સ્તોત્રસમુચ્ચયઃ ૨ (૫૩)

